桂花诗词集

【杂曲歌辞。桂花曲】

可怜天上桂花孤，试问姮娥更要无。月宫幸有闲田地，何不中央种两株。 

桂花

秋树婆娑风露凉，老蟾落子种虚堂。胚浑天地中央色，漏泄神仙上界香。

贫里忽惊添粟满，老来不动买花狂。带愁莫上黄楼去，归隐淮山兴味长。

和姜尧章桂花裙字韵

红紫有偏尚，桂花总宜人。蜡雪明孤斟，绛雪娇小颦。

可怜爱花人。两屐穿秋云。怀人小山作，寄愁中书君。

向来鹫岭时，政坐书檄嗔。月中落桂子，习气知几尘。

潘郎桃李姿，颇亦尊所闻。提携风露前，缕衣深绀裙。

月下见桂花欣然会心赋二十八字

万卉千葩春事足，一岩桂自壮秋光。清泠风露月侵午，天上人间相对香。

月下闻桂花

一庭人静月当空，桂不多花细细风。香露滴衣凉似水，恍然移下广寒宫。

邻圃求桂花并收坠英

万里西风桂树秋，蟾宫云箔夜香浮。何当净洗红尘梦，乞取一枝遮醉眸。

邻圃求桂花并收坠英

收拾残英捣作汤，小山风味不能忘。敢烦即遗苍头去，扫取黄金一斛强。

重玄寺旎檀林桂花

有桂生只园，团团拥旌盖。灵要挺盘错，翠色深晻蔼。

疑从惊峰移，迦与峨石对。商飚动阊阖，夜气凝沆瀣。

清苍弥六合，芳意函织芥。华飘广寒府，金布如来界。

天空氛翳减，閤閤凉月挂。幽人夜禅起，净想须脱解。

清游时独行，真赏聊自学。妍华易销落，徒抱自心在。

苍莺宁复来，临风发深慨。

无题

半醉凌风过月旁，水精宫殿桂花香。素娥定赴瑶池宴，侍女皆骑白凤凰。

咏桂花

独占三秋压众芳，何咏橘绿与橙黄。自从分下月中种，果若飘来天际香。

清影不嫌秋露白，新业偏带晚烟苍。高枝已折郄生手，万斛奇芬貯锦囊。

桂岭

桂花千树占嵌岩，绝用淮南一小山。竽籁有时味木末，天香无限满人间。

悬知彼处有金粟，为见如今闻麝兰。蹑磴缘崖期采摘，分明如向月中攀。

和韩子华桂花

莫以天下桂，皆为月中物。犹言月有兔，野岂无狡窟。

空山桂花多，艳色粲然发。樵客不知贵，奈何薪爨屈。

桂花

绝怜月殿好根荄，流入人间次第开。只有君家双种好，馨香曾达九天来。

监试卫通判送桂花一枝得四绝句以谢

花映眉间一点黄，笑将文字共平章。高枝定不轻分付，自有花为知见香。

监试卫通判送桂花一枝得四绝句以谢

天女吹香到酒边，不须更著水沉烟。明年正月披香殿，人在玉皇香案前。

监试卫通判送桂花一枝得四绝句以谢

郡家结得此花缘，盛事龙头四十年。书种至今香不断，馨儿俱作广寒仙。

监试卫通判送桂花一枝得四绝句以谢

风月堂中倾国姝，别来风骨清臞。良宵梦里殷勤说，玉兔还能捣药无。

梦尧章桂花下

扑鼻清香两绝诗，分明参到小山辞。如今独自秋风下，不似当初并马时。

桂花

手种秋风碧玉成，花开如粟水沉惊。人间商略年年事，到底其如一字清。

桂花

一岩树色乱秋云，初喜秋风触鼻根。招隐归来浑未得，老怀索漠剩思君。

桂花

远于沉水淡于云，一段秋清孰可分。毕竟素娥留不得，人间天上一时闻。

桂花

东西南北日团圆，洗涤肝膺立树边。料得痴蟾别有药，只餐金粟径升天。

桂花下

羽服悬知澹不妍，五更清吹月明前。明朝多少尘劳事，自倚虚檐一怅然。

桂花

揭纸糊窗莫放开，园丁新送木犀来。绕屏著色无非画，尽日烘香不用煤。

同气相求唯径菊，后生可畏独江梅。月中一应灵和异，待向仙娥觅种栽。

桂花

许多香却不多花，灏气浮空月满家。明日石坛金屑富，放心收剩馥入龙茶。

崖桂花

重重帘幕护金猊，小树花开带麝脐。寒色十分新疹粟，春心一点暗通犀。

香延棋畔仙人斧，影射灯前太乙藜。从此再周花甲子，伴公长醉玉东西。

岩桂花

翠叶金华小胆瓶，轻拈微嗅不胜情。从教失陷沈烟冷，蓦地薰心梦也清。

题仙岩玉桂花

生在龙居最上层，重重碎玉簇孤藤。灵根旧说宜丹汞，仙种元无到马塍。

风过乍疑吹佩响，日笼还似点酥凝。三年刻楮成何事，除却天工人不能。 

次省斋桂花

羡君诗句正而葩，閒对西风赋桂花。可惜分来蟾窟种，如今遍曾野人家。

次李提举桂花韵

绿帷深护黄金粟，妩媚似嫌红粉妆。年来不作广寒梦，喜对孤标时踞床。

小墅桂花盛开与客醉树下因赋二律

旧游曾赋小山篇，浪蕊浮葩总逊妍。金粟同瞻黄面老，玉枝争拥碧霞仙。

化身瑞相已百亿，匝地香风更大千。无量现前金世界，倦翁又结醉中缘。

小墅桂花盛开与客醉树下因赋二律

黄金涌出碧檀栾，消得充庭舞广寒。露蕊移将天上种，云阶借与月中看。

扶疎清影立黄鹄，匼匝满庭翔翠鸾。吹彻玉笙正凉透，香风万斛夜漫漫。

五用前韵咏丹桂花

遍看韶淑万花林，谁似秋风巧力深。点注红泥千日酒，剪裁紫磨十分金。

色迷仙令疑勾漏，香醉姮娥忘藁砧。莫把钓竿烟外去，珊瑚休道海中沉。

桂

一夜桂花发，千岩风露香，树经秋几过，人在月中央。

不预离骚赋，空居寂寞乡。山翁对之饮，酒色也鹅黄。

桂花

香粟飞从月姊边，秋花无数总饶先。清芬肯作椒兰观，雅韵羞陪粉黛妍。

点就金丹筛雨露，染成玉骨跨神仙。余芳更孕青青子，相伴寒梅到雪前。

谢送桂花

金阙真黄入靓妆，仙葩何事到鱣堂。只缘风雨要人甚，窖取旃林百斛香。

岩桂花

天公怜我太岑寂，每岁殷勤两度开。收拾落英将底用，博山香裹荐清杯。

次韵张敬之桂花

年年绿桂著花时，黄雪团枝自一奇。林静秋风生处早，山高凉月上来迟。

亭边露湿栏犹倚，书畔香清枕屡欹。惆怅淮南无梦到，楚骚歌罢当吟诗。

念奴娇（八月十三夜，与宋卿对月赏桂花于光远庵，和李汉老词）

素秋向晚，正洞庭木落，疏林凋绿。惟有岩前双桂树，翠叶香浮金粟。皓月飞来，徘徊树杪，光射林间屋。夜深人静，好风忽起庭竹。

俄顷万簌号鸣，清寒疑乍，听高岩悬瀑。起看碧天澄似洗，应费明河千斛。细酌鹅黄，宴搜奇句，逸气凌鸿鹄。浩歌归去，却愁踏碎琼玉。

念奴娇（县圃达观赏岩桂）

金飚替暑，觉庭梧湘簟，凉生秋意。玉露宵零仙掌洁，云卷碧天如水。银汉波澄，蟾光练静，依约山横翠。清商佳景，笑它宋玉憔悴。

堪笑利锁名缰，向蜗牛角上，所争何事。四者难并人易老，惟有修真得计。荣悴循环，功名由命，达观明深旨。桂花同赏，莫辞通夕欢醉。

惜分飞（桂花）

喜人眉心黄点莹。珠佩玲珑透影。风露萧萧冷。梦回月窟香成阵。

秋后情怀君莫问。拚了因他瘦损。不似寻常韵。细看没处安排闷。

风流子（闻桂花怀西湖）

天阔玉屏空。轻阴弄、淡墨画秋容。正凉挂半蟾，酒醒窗下，露催新雁，人在山中。又一片，好秋花占了，香换却西风。箫女夜归，帐栖青凤，镜娥妆冷，钗坠金虫。

西湖花深窈，间庭砌、曾占席地歌钟。载取断云归去，几处房栊。恨小帘灯暗，粟肌消瘦，薰炉烟减，珠袖玲珑。三十六宫清梦，还与谁同。

霜天晓角（桂花）

绿云剪叶。低护黄金屑。占断花中声誉，香与韵、两清洁。胜绝。君听说。是他来处别。试看仙衣犹带，金庭露、玉阶月。
